ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА УЧЕБНИЦИ ЗА ОСНОВНО И СРЕДНО ОБРАЗОВАНИЕ

Член 1

Во Законот за учебници за основно и средно образование („Службен весник на Република Македонија“ бр. 98/08, 99/09, 83/10, 36/11, 135/11, 46/12, 24/13, 120/13, 29/14, 146/15, 217/15 и 30/16), членот 5 се менува и гласи:
“(1) За еден наставен предмет се одобруваат за употреба најмногу до пет учебници.

(2) За наставните предмети за кои се употребуваат адаптирани учебници од странство, може да се одобрат најмногу до пет учебници со придружен дидактички и работен материјал кој Министерството за образование и наука (во натамошниот текст: Министерството) го набавува за употреба согласно закон. “
Член 2

По членот 5-а се додаваат два нови членови 5-б и 5-в, кои гласат: 

„Член 5-б

(1) Кога повеќе од еден учебник се одобрени за употреба, Министерството го набавува за употреба одобрениот учебник со постигната најниска цена. Постигнатата најниска цена треба да не е повисока од цената утврдена со каталошката вредност.
(2) Издавачот се обврзува да го испорачува учебникот, согласно барањата на Министерството, во наредните пет години по цената од став (1) на овој член усогласена со просечната стапка на инфлација утврдена од Народна банка на Република Македонија.

 (3) Ако издавачот не ја исполни обрската од став (2) на овој член, Министерството го набавува вториот одобрен учебник со постигната најниска цена, за сите ученици кои  таа учебна година го изучуваат наставниот предмет за кој е одобрен учебникот.

(4) Ако издавачот не постапи согласно барањето на Министерството од став (2) на овој член, односно не испорача учебници за замена на оштетените учебници или дополнување на потребите за дополнителен тираж, разликата во цена за откуп на целиот тираж од издавачот од став (3) на овој член, ја плаќа издавачот од став (2) на овој член. “
(5) Кога е одобрен само еден учебник за употреба, тогаш Министерството го набавува учебникот по цена до утврдената каталошка вредност.

Член 5-б
(1) За сите учебници се утврдува каталошката вредност од страна на комисија формирана од Педагошката служба.
(2) Постапката и начинот на утврдување на каталошката вредност ја пропишува министерот за образование и наука.“ 

Член 3

           Членот 13 се менува и гласи:
„(1) За употреба на учебници по странски јазик одобрение може да побара домашен издавач, како и издавач од друга држава во која е регистриран за издавачка дејност, преку законски застапници во Република Македонија чие овластување е добиено за наредните пет години.

(2) Одобрението од ставот (1) на овој член го дава Педагошката служба.

(3) Одобрението од ставот (2) на овој член може да се побара во периодот од ноември до февруари.

(4) Министерството може да откупи потребен број на одобрени учебници по странски јазици, заради обезбедување на бесплатни учебници во основното и средното образование. 

(5) Издавачот на учебникот, односно законскиот застапник на издавачот се обврзува да го испорачува учебникот, согласно барањата на Министерството, во наредните пет години по цената усогласена со просечната стапка на инфлација утврдена од Народна банка на Република Македонија.
(6) По барање на министерството, издавачот е должен да се произнесе дали е во можност да го обезбедува учебникот согласно став (5) од овој член. Доколку издавачот не достави изјава во рок од 8 дена од приемот на барањето, ќе се смета дека не е во можност да ја исполни обврската.

(7) Ако одобрениот учебник за странски јазик е заменет со ново издание  од страна на издавачот, а измените не претставуваат повеќе од 30% од содржината на учебникот и се во согласност со наставната програма, за новото издание на учебникот се издава ново решение за употреба на учебникот.

(8) За употреба на учебникот од став (7) на овој член, издавачот поднесува барање до Педагошката служба најдоцна до 1 март, по што  директорот на Педагошката служба формира комисија која треба да утврди дали во учебникот има измени повеќе од 30% од содржината на учебникот и дали измените се во согласност со наставната програма. Комисијата е составена од:

- претставник од Бирото за развој на образованието за наставниот предмет за кој е наменет учебникот,

- тројца наставници од основното, односно средното образование за наставниот предмет за кој е наменет учебникот и 

- еден наставник од  факултети од областа на  наставниот предмет за кој е наменет учебникот. 
(9) Комисијата од ставот (8) на овој член мислењето го доставува најдоцна во рок од 15 дена од денот на приемот на барањето, до директорот на Педагошката служба.

(10) Врз основа на мислењето на комисијата од став (9) на овој член, директорот на Педагошката служба носи решение за употреба на новото издание на учебникот од ставот (7) на овој член, односно носи решение со кое се одбива барањето на издавачот.
(10) Кога издавачот на одобрениот учебник по странски јазик не е во можност да го обезбеди  учебникот за замена на оштетените учебници или дополнување на потребите за дополнителен тираж, а е одобрен само еден учебник, директорот на Педагошката служба надвор од рокот утврден во ставот (3) на овој член, може да објави јавен повик за доставување барања за одобрување учебник по странски јазик на веб страната на Министерството.
(11) Ако издавачот не ја исполни обрската од став (5) на овој член, Министерството набавува учебник за сите ученици со постигната најниска цена од одобрените учебници.

(12) Ако издавачот не постапи согласно барањето на министерството од став (5) на овој член, односно не е во можност да обезбеди учебници за замена на оштетените учебници или дополнување на потребите за дополнителен тираж,  разликата во цена за откуп на целиот тираж ја плаќа издавачот од став (5) на овој член.
(13) Кога е одобрен само еден учебник, тогаш Министерството го набавува учебникот по цена до утврдената каталошка вредност.

(14) Повикот од ставот (10) на овој член трае 10 дена.
(15) Начинот на давање на одобрението од ставот (1) на овој член го пропишува министерот.

(16) Против одобрението од ставот (2) на овој член може да се поднесе жалба до Државната комисија за одлучување во управна постапка и постапка од работен однос во втор степен, во рок од 15 дена од денот на приемот на одобрението.“   
Член 4

По членот 14 се додава нов член 14-а, кој гласи:
„Член14-а

(1) Ако во одобрените учебници се потребни одредени исправки или дополнувања од стручен, методолошки или технички аспект, а истите не претставуваат повеќе од 30% од содржината на учебникот, Педагошката служба може да ги повика издавачите, односно авторите да предложат исправки или дополнувања во текстот на учебникот во рок од 30 дена од повикот.
(2) Ако во одобрените учебници се потребни одредени исправки или дополнувања од стручен, методолошки или технички аспект, а истите не претставуваат повеќе од 30% од содржината на учебникот, авторите или издавачот можат да предложат исправки или дополнувања до Педагошката служба, без претходно барање од страна на Педагошката служба.
(3) По доставените предлози од ставовите (1) и (2) на овој член, директорот на Педагошката служба формира комисија за давање на мислење по доставените предлози од ставовите 1 и 2 на овој член, составена од:

- - претставник од Бирото за развој на образованието или Центарот за стручно образование и обука од областа на  наставниот предмет за кој е наменет учебникот,

- тројца наставници од основното, односно средното образование за наставниот предмет за кој е наменет учебникот и 

- еден наставник од  факултети од областа на  наставниот предмет за кој е наменет учебникот. 
(4) Комисијата од ставот 3 на овој член мислењето го доставува најдоцна во рок од 15 дена од денот на добивањето на предлозите од ставовите (1) и (2) на овој член до директорот на Педагошката служба.

(5) Врз основа на позитивното мислење на комисијата од став (4) од овој член, министерот носи решение со кое потврдува дека продолжува да важи одлуката за употреба на учебникот.
(6) Врз основа на решението од ставот (5) на овој член, издавачот е обврзан да го издаде учебникот со исправките или дополнувањата.
(7) Ако исправките и дополнувањата се за учебници што се користат во тековната година, истите се објавуваат како пречистен текст во електронска форма на веб страната на Министерството и ќе важат додека учебникот е во физичка употреба.

(8) Ако издавачот, односно авторот не постапи согласно ставовите (1) и (6) на овој член, одобрението за употреба на учебникот се одзема.
(9) Наставниците во основните и средните училишта може да и укажат на Педагошката служба за потребите од исправка или дополнување на учебниците од стручен, методолошки или технички аспект.“
Член 5
Во членот 23 ставот (2) се менува и гласи:

„(2) За потребниот број учебници што се оштетени и не се за употреба, училиштето е должно да го пополни во електронска форма формуларот за нарачка на учебници и да го поднесе до Педагошката служба, до крајот на јуни во тековната година.“
Ставот (4) се менува и гласи:

(4) За потребниот број на учебници кои ќе бидат во употреба на наредната учебна година училиштето е должно да го пополни во електронска форма формуларот за нарачка на учебници и да го поднесе до Педагошката служба, до крајот на месец мај во тековната година.
Член 6
Во членот 24 по ставот (2) се додава нов став (3), кој гласи:

„(3) Учениците и родителите се должни да ги вратат учебниците до 15 јуни тековната година, односно во рок од три дена по завршувањето на поправниот испит.“ 
Член 7

Во членот 26-б во ставот (1) зборовите „од членот 27 ставови (1) и (2)“ се заменуваат со збодовите „од членот 27 ставови (1), (2) и (3).“
Член 8

Во членот 27 во ставот (3) по алинејата 2 се додава нова алинеја 3 која гласи:


„- не го пополни електронскиот формулар за нарачка на учебници во предвидениот рок (член 23 ставовите 2 и 4).“ 
Член 9
Подзаконските акти утврден со овој закон ќе се донесат во рок од три месеци од денот на влегувањето во сила на овој закон.
Член 10

Учебниците кои се одобрени за употреба пред денот на влегувањето во сила на овој закон, продолжуваат да се користат во основните и средните училишта.
Член 11

Овој закон влегува во сила со денот на објавувањето во „Службен весник на Република Македонија.“

